
Í À Ø À
У нядзелю 19 чэрвеня на радзіме Васіля Быкава ў 

вёсцы Бычкі Ушацкага раёну Віцебскай вобласьці ў 
дзень народзінаў славутага пісьменьніка адбылося 
уручэньне прэміі “За Свабоду думкі”. На малой 
радзіме пісьменьніка сабраліся літаратары, мастакі, 
барды і проста прыхільнікі ягонай творчасьці. Да 
сядзібы-музэю, адбудаванай 4 гады таму паводле 
старой бацькоўскае хаты Васіля Быкава, зьехаліся 
людзі з усёй Беларусі. Бадай што самай пачэснай 
госьцяй была сястра пісьменьніка Валянціна Быкава, 
якая таксама жыве каля Вушачаў – у вёсцы Ваўчо. 
Дарэчы, менавіта спадарыня Валянціна давала 
парады, як расставіць мэблю ў музэйных пакоях, 
каб гэта было як пры жыцьці старэйшага брата, 
як раскласьці ягоныя асабістыя рэчы. Экспанаты 

зьбіралі ўсёй вёскай, а наглядчыцай музэю цяпер 
працуе ўдава малодшага брата Васіля Быкава, 
спадарыня Антаніна. Для ўсіх ахвотных Антаніна 
Быкава правяла экскурсію.

 Прэмію "За свабоду думкі" імя Васіля Быкава, 
заснаваную лідарам Руху “За Свабоду” Аляксандрам 
Мілінкевічам, атрымаў паэт і кандыдат у прэзідэнты 
Беларусі на выбарах 2010 году, лідэр Руху “Гавары 
Праўду” Уладзімір Някляеў. Уладальніка прэміі 
абралі лаўрэаты мінулых гадоў: Рыгор Барадулін, 
Уладзімір Арлоў, Павал Севярынец, мастак Алесь 
Пушкін, краязнаўца з мястэчка Германавічы 
Шаркаўшчынскага раёну Ада Райчонак.

 Падчас імпрэзы адбыліся літаратурныя чытаньні, 
прагучалі прамовы кіраўнікоў Руху “За Свабоду” 
і ганаровых гасцей, гучалі вершы і віншаваньні, 
выступы музычнага гурту “Індра”, бардаў Алеся 
Галіча і Змітра Бартосіка. Былі уганараваныя 
пераможцы конкурсу “Страху няма!”.

УрУчэнне прэміі ”За свабодУ дУмкі” ў бычках 

Зь вядомых на Беларусі асобаў ушанаваць памяць 
Васіля Быкава на ягоныя ўгодкі прыехалі Аляксандар 
Мілінкевіч і Іна Кулей, Вінцук Вячорка, Рыгор 
Кастусёў, Павал Севярынец, Уладзімер Колас, а 
таксама літаратары Сяргей Законьнікаў, Уладзімер 
Арлоў, Лера Сом, Вольга Іпатава, Кастусь 
Севярынец, Ірына Жарнасек і шмат вядомых усей 
краіне літаратараў, грамадзкіх і палітычных 
актывістаў, амбасадараў і прадстаўнікоў замежных 
дыпламатычных місіяў. 

За ўдзельнікамі святочнай імпрэзы ўважліва 
назіралі невядомыя прадстаўнікі невядомых 
праваахоўных ворганаў. Аператар гэтых невядомых 

структураў здымаў удзелінікаў на відэакамеру, 
і нават дазваляў сфоткацца з сабой некаторым 
маладым нефармалам на доўгую памяць. Невялікі 
дожджык не сапсаваў святочнага настрою удзельнікам 
мерапрыемства, якія збяруцца разам праз год на 
ветлівай Ушацкай зямлі.

Хведар Мясцовы

70 гадоў таму, 26 чэрвеня 1941 году каля вёскі 
Мікалаева пад Вулай службоўцы НКВД расстралялі 
калёну вязьняў Глыбоцкай турмы “Беразьвечча”. 
Дэмакратычныя актывісты Віцебшчыны наведалі месца 
загубы бязьвінных людзей і добраўпарадкавалі 
мэмарыял, усталяваны тут пры дапамозе польскіх 
грамадзкіх і рэлігійных арганізацыяў.

Да віцебскіх актывістаў далучыліся менскія 
прыхільнікі БХД, якія адмыслова прыехалі ў гэтыя 
мясьціны, каб памаліцца за супакой душы кожнага 
расстралянага вязьня – па розных зьвестках, на 
ўзьлеску каля вёскі Макалаева загінулі ад 800 да 
дзьвюх тысяч чалавек.

Валянціна Гракун зь Бешанковічаў і Яўген 

Самсонаў з Глыбокага кожны паасобку дасьледавалі 
акалічнасьці гэтай трагедыі – апытвалі сьведкаў-
вяскоўцаў, запісвалі іхныя аповеды. Вынікамі сваіх 
досьледаў яны падзяліліся з прысутнымі.

У зьняволеньні ў Беразьвецкай турме былі жыхары 
Глыбоччыны, Мёршчыны, Браслаўшчыны, Пастаўшчыны, 
палонныя жаўнеры Войска Польскага, сьвятары, 
моладзь, якая ўдзельнічала ў розных арганізацыях 
— палітычных, грамадзкіх, рэлігійных. Нехта 
трапіў за краты праз даносы або па падазрэньні 

Угодкі бераЗьвецкай трагедыі
ў неляяльнасьці да савецкіх уладаў. Згодна з 
архіўнымі дакумэнтамі, у пачатку вайны было 
прынятае рашэньне эвакуяваць усіх вязьняў з 
заходніх рэгіёнаў углыб СССР. У калёне, якая 
выйшла з Глыбокага 24 чэрвеня 1941 году, большасьць 
складалі нават не асуджаныя, а толькі тыя, хто 
знаходзіўся пад сьледзтвам. Двое сутак людзей 
гналі па сьпёцы бязь ежы і пітва, пакідаючы на 
дарозе трупы – тых, хто зьнямогся і адставаў, 
расстрэльвалі на месцы або заколвалі штыхамі.

Каля Вулы калёна трапіла пад фашыстоўскі 
авіяналёт, а потым была расcтраляная турэмным 
канвоем, які вырашыў не працягваць этап, а вярнуцца 
ў Глыбокае. Хаваць забітых было загадана мясцовым 
вяскоўцам…

Начальнік турмы “Беразьвечча” Прыёмышаў, які 
ўзначальваў канвой, пасьля заяўляў, што асабіста 
расстраляў каля 600 чалавек. Сакратар ЦК КП(б) 
Панцеляймон Панамарэнка, які вывучаў матэрыялы 
справы пра расстрэл беразьвецкіх вязьняў, прызнаў 
дзеяньні кіраўніка канвою слушнымі.

У 1990 годзе віцебскія актывісты руху “Мартыралёг 
Беларусі” ўсталявалі на гэтым жалобным месцы 
крыж. Пазьней пры дапамозе польскіх грамадзкіх і 
рэлігійных арганізацыяў быў узьведзены мэмарыял – 
сымбалічная камэра з чорнымі кратамі, брукаванка і 
доўгая бэтонная пліта ўздоўж яе, якая сымбалізуе 

страшны шлях вязьняў, і высокі крыж.
Мэмарыялам апякуецца мясцовы сельсавет і 

грамадзкія актывісты з Польшчы – менавіта 
родныя загінулых з Варшавы ў 1951 годзе 
першымі запатрабавалі, каб урад СССР ініцыяваў 
расьсьледаваньне Беразьвецкай трагедыі. Але яшчэ 
некалькі дзесяцігодзьдзяў страшную праўду хавалі 
ад грамадзкасьці.

Актывісты, якія прыехалі ў Мікалаева зь Віцебску, 
Воршы, Глыбокага, Паставаў, Бешанковічаў, 
пасадзілі кветкі, усклалі вянкі, запалілі сьвечкі 
і памаліліся за ахвяраў Беразьвецкай трагедыі.

http://www.svaboda.org/content/article/24247163.html

Пад такой назвай у Верхнядзвінску адбываюцца 
сустрэчы з цікавымі асобамі. У красавіку адбылася 
сустрэча з Антонам Бубалам, сябрам Таварыста 
беларускай мовы.

Гэта чалавек – унікальных ведаў, вялікай эрудыі. 
Краязнаўствам пачаў займацца з 1972г., падчас 
навучання на геаграфічным факультэце, матэрыялы 
для кантрольных прац збіраў на радзіме. Важную 
ролю ў фарміраванні зацікаўленасці да роднага краю 
аказалі бацькі, асабліва бабуля, праз расказы пра 

мінулае, пра навакольныя рэчкі, пошук лекавых 
траў і г.д. 

Даследуе гісторыю і культуру Верхнядзвіншчыны.  
Адзін з арганізатараў навукова-практычных 
канферэнцый і краязнаўчых экспедыцый рэгіянальнага 
маштабу (школьных і міжшкольных) – “Па мясцінах 
Асвейскай трагедыі”, “Па слядах вайны 1812г.” 
і інш. Удзельнічаў у навукова-практычных 
канферэнцыях “Радавод Лапацінскіх” (Сар’я, 2000), 
“500 год Асвеі” (Асвея, 2003), навукова-практычнай 
канферэнцыі да 160-годдзя І.Д.Чэрскага (Валынцы, 
2006).

Падтрымлівае кантакты з Інстытутам гісторыі 
, ІМЭФ НАН Беларусі, Полацкім філіялам ДАВВ, 
Таўрычаскім музеем у Севастопалі, Калінкавіцкім 
краязнаўчым музеем, ТБМ імя Ф.Скарыны.. Укладальнік 
кнігі “Памяць” Верхнядзвінскага раёна. Аўтар 
шэрагу артыкулаў, фотаздымкаў, мапаў, матэрыялаў 
да раздзелаў “Імі ганарацца землякі”, “Іх шлях 
пралёг”. Аўтар, рэдактар кніг, брашур, буклетаў, 
календароў, камплектаў фотапаштовак, прысвечаных 
Верхнядзвіншчыне, сярод якіх адзначым: “Храмы 
и монастыри Полоцкой епархии”, “Край Асвейскіх 
азёр”, “Тут зоркі купаюцца ў чыстай вадзе” і інш.

Мае некалькі ненадрукаваных прац: “Падарожжы 
па Верхнядзвіншчыне”, у якой змешчаны 33 
распрацаваныя маршруты – пешыя, водныя, лыжныя, 
веласіпедныя, аўтамабільныя, конныя, комплексныя, 
а таксама апісанні, карты, ілюстрацыі, “Паданні 
нашае зямлі”. 

Удзельнічаў у стварэнні шэрагу музеяў, выставаў, 
калекцый дзяржаўных арганізацый і ўстаноў, а таксама 
прыватных збораў. Некаторыя дакументы перадаў у 
розныя дзяржаўныя ўстановы: пратаколы сходаў 
камсамольскай арганізацыі калгаса “Бальшавік” 
Дрысенскага раёна ў ВАКМ, не ўключаныя ў кнігу 

 “Знакамітыя людЗі нашага краю”
“Памяць” матэрыялы (па ўсіх раздзелах, у тым ліку 
энцыклапедыя населеных пунктаў, спісы рэпрэсаваных 
землякоў без скарачэнняў і інш.) у раённую 
бібліятэку; фотаматэрыялы, дакументы і лісты 
па тэматыцы Вялікай Айчыннай вайны на тэрыторыі 
раёна, якія былі замоўлены для раённага музея – у 
аддзел культуры райвыканкаму. Дапамог даследчыцы 
з Украіны Л.Грыненцы ў пошуках месца нараджэння 
вядомага земляка К.К.Касцюшкі-Валюжыніча, 
заснавальніка Таўрычаскага музея старажытнасцяў 
у Севастопалі.

Актыўны ўдзельнік грамадскага жыцця раёна. 
З’яўляўся старшынёй клуба “Шукальнік”, ініцыятарам 
і арганізатарам правядзення “Снежных дэсантаў” 
на працягу 1980 - 1990-х гг., актыўны ўдзельнік 
клуба “Белыя вароны” ў Каханавічах. Ініцыятар, 
арганізатар правядзення і актыўны ўдзельнік 
раённых турзлётаў, пешых, водных і лыжных паходаў 
па родным краі. У час падарожжаў праводзіць збор 
інфармацыі па гісторыі і культуры краю, займаецца 
добраўпарадкаваннем месцаў пахаванняў Другой 
сусветнай вайны. 

А ў наступным месяцы з вялікім поспехам адбылася 
сустрэча з сябрам Саюза мастакоў Беларусі, 
земляком Валерыем Счасным, які якраз адзначаў 
свае 60-годдзе. І з гэтае нагоды у мастацкім музеі 
у Віцебску адкрылася яго персанальная выстава, 
на якую выправіліся мясцовыя актывісты – сябры 
клуба “Цікавых сустрэч” ТБМ, раеннай бібіліятэкі, 
настаўніца Валерыя Ігнатавіча – Валянціна 
Аляксандраўна Радзіёнава, якая, калі заўважыла 
несумненны талент маленькага хлопчыка, спрыяла 
таму, каб раскрыць і замацаваць гэты талент. 

Зараз вядомыя у рэспубліцы мастакі Аляксандр Малей 
і Валеры Счасны былі побач не толькі ў школе, 
разам вучыліся на мастацка-графічным факультэце ў 
Віцебску. І там зацікавіліся авангардным напрамкам 
ў мастацтве, “хросным бацькам” якога ў 20-ыя гады 
быў Казімір Малевіч.

На выставе з музеі Валерыя Счаснага віталі 
прадстаўнікі ўпраўлення культуры, вядомыя мастакі 
Віцебшчыны, сябры. А потым – сустрэчы ў кругу 
блізкіх людзей – землякоў: імпрэза  і вечарына 
на прыродзе на Верхнядзвіншчыне. Шчырыя словы 
прызнання і шматлікія віншаванні..

У Віцебску 15 чэрвеня на плошчу Перамогі выйшла 
каля 200 чалавек, затрымана 7. 

Сямёра трапілі ў пастарунак за тое, што 
фатаграфавалі мясцовую «Рэвалюцыю ў сацыяльных 

няЗгодныя на плошчы
сетках». Сярод затрыманых – рэдактар незалежнага 
сайту «Народныя Навіны Віцебску» Сяргей Серабро, 
якога забралі ў Кастрычніцкі РАУС яшчэ да пачатку 
акцыі.  На цэнтральную плошчу Перамогі сабраліся 
людзі рознага веку – і моладзь, і нават пэнсіянэры.

 Сярод прысутных былі і мясцовыя актывісты 
дэмакратычнага руху: каардынатар моладзевага 
аб’яднаньня «Вольны шлях» Аляксандар Кузьняцоў, 
актывістка прадпрымальніцкага прафсаюзу «Разам» 
Ірына Яскевіч ды іншыя.

 Спадарыня Ірына распавяла, што акцыя 15 чэрвеня 
стала першай, на якую супольна выйшлі сябры 
створанай кааліцыі мясцовых грамадзкіх арганізацый 
«Адзіная ініцыятыва».

 На плошчы дзяжурылі каля дзясятка міліцыянтаў у 
форме і ня менш як два дзясяткі людзей у цывільным. 
На акцыю прыйшоў і сам начальнік міліцыі грамадзкай 
бясьпекі абласной управы МУС Ігар Скарыновіч.

 Некалькі чалавек трапілі пад увагу супрацоўнікаў 
міліцыі за тое, што фатаграфавалі акцыю.

Такія сустрэчы на цэнтральных плошчах гарадоў 
праходзяць кожную сераду а 19 гадзіне.

Радыё Свабода

У серыі “Кнігі часопіса Архэ” выйшла кніга 
апытанняў “Матывацыі супраціву”. Аснову выдання 
склалі гутаркі з прадстаўнікамі грамадзянскімі 
супольнасці Беларусі.

 
“Нашай задачай было высветліць найбольш 

тыповыя матывы і погляды, стаўленні і адчуванні, 
зразумець найбольш базавыя ўзаемасувязі паміж 
выхаваннем, адукацыяй, жыццёвым досведам і 
грамадзянскай актыўнасцю”, - піша ў прадмове 
палітолаг Віталь Сіліцкі. 

У кнігу ўвайшлі гутаркі з трыма грамадскімі 
актывістамі з нашага рэгіёна – Яраславам 
Берніковічам, Кастусём Шыталем і Уладзімірам 
Яроменкам. Яны распавялі пра тое, што прывяло 
і што трымае іх у сферы грамадскай актыўнасці. 

“Я шмат чытаў у дзяцінстве, думаю, гэта і 
пакінула нейкі след у душы. Памятаю, як быў 
уражаны аповесцю Уладзіміра Караткевіча “Дзікае 
паляванне караля Стаха”. Потым пачытаў “Каласы 
пад сярпом тваім” і пачаў разумець, што такое 
Беларусь – не рэспубліка ў СССР, а амаль што 
казачная краіна, дзе даўней жылі незвычайныя 
людзі-героі”, - кажа грамадскі дзяяч, выдавец 
глыбоцкай рэкламнай газеты “Прэфект-інфо” Яраслаў 
Берніковіч. - “Самым карысным лічу тое, што мы 
выдалі зборнікі вершаў выдатнага паэта Алеся 
Касценя, які гадамі б стаяў “на чарзе” ў нейкім 
дзяржаўным выдавецтве. Выдалі кнігу тутэйшага 
краязнаўца Рыгора Шарыпкіна, рыхтуем да выдання 
зборнік Марыі Баравік. Адным словам, дапамагаем 
праявіць сябе людзям, якім не спрыяюць дзяржаўныя 
структуры”, - зазначыў Берніковіч.

 
“Калі я вучыўся яшчэ ў сёмым класе, пачаў 

гУтаркі У кніЗе “матывацыі сУпрацівУ”
чытаць незалежную газету “Вольнае Глыбокае”. Праз 
нейкі час пазнаёміўся з яе рэдактарам Уладзімірам 
Скрабатуном і іншымі прадстаўнікамі незалежнай 
грамадскасці Глыбокага – настаўнікам Юрыем 
Калбасічам, супрацоўніцай музея Алай Вярцінскай, 
рэдактарам мясцовага інтэрнэт-сайта Андрусём 
Храпавіцкім. Гэтыя людзі дапамаглі мне ўсвядоміць 
сябе як беларуса”, - распавёў грамадскі актывіст і 
незалежны журналіст Кастусь Шыталь. 

“Патрэба ў грамадскай дзейнасці выспела ўва мне 
адначасова з разуменнем таго, што за грамадства, у 
якім мы жывем, адказны кожны з нас. І кожны павінен 
рабіць, паводле сваёй магчымасці, свой унёсак 
дзеля агульнай карысці. І першую такую справу я 
зрабіў, калі яшчэ вучыўся ў восьмым класе. У школе 
і ў шматкватэрных дамах нашага мястэчка кепска 
працавала ацяпленне. Узімку ў класах было 10-12 
градусаў цяпла, аднак усе – як настаўнікі, так і 
бацькі вучняў – маўчалі, баючыся наклікаць на сябе 
гнеў чыноўнікаў. Тады я сабраў каля сарака подпісаў 
вучняў і адправіў зварот у адміністрацыю Лукашэнкі”, 
- кажа Шыталь. 

“Шмат чаго новага для мяне адкрыў найвыдатнейшы 
настаўнік гісторыі Вітальд Антонавіч Ермалёнак. 
Менавіта пасля яго заняткаў мяне зацікавіла 
наша гісторыя і культура, - кажа маладафронтавец 
Уладзімір Яроменак, - Пасля Плошчы-2006 я пачаў больш 
цікавіцца нацыянальным рухам. Яшчэ падчас вучобы ў 
школе я пачынаў расклейваць налепкі, распаўсюджваць 
незалежныя газеты і перыядычныя выданні. Калі я 
прыехаў у Менск (гэта было ўвосень 2008 года), 
я далучыўся да дзейнасці Маладога Фронту”. Пасля 
Плошчы-2010 Уладзіміра Яроменка асудзілі да трох 
гадоў зняволення ў калоніі строгага рэжыма.

http://westki.info


